
SMJERNICE 

ZA IZRADU I PROVOĐENJE PLANA INTEGRITETA  

U skladu sa Strategijom borbe protiv korupcije Bosne i Hercegovine (2009.-2014.), donešena od strane Parlamentarne Skupštine Bosne i Hercegovine, sa ciljem realizacije specifičnih mjera iz Akcionog plana za provedbu Strategije borbe protiv korupcije, Zakona o Agenciji za prevenciju korupcije i koordinaciju borbe protiv korupcije („Službeni glasnik Bosne i Hercegovine“, broj: 103/09 i 58/13), Agencija za prevenciju korupcije i koordinaciju borbe protiv korupcije donosi:  

SMJERNICE 

ZA IZRADU I PROVOĐENJE PLANA INTEGRITETA  

DIO I - UVODNE NAPOMENE  

Član 1. 

(Predmet) 
(1) Smjernice preciziraju postupak izrade planova integriteta.

(2) Ovim Smjernicama za izradu planova i provođenja plana integriteta (u daljem tekstu: 

Smjernice) određuje se struktura plana integriteta, faze izrade i način izvršavanja pojedinih zadataka  i usvajanja plana integriteta, rokovi za izradu i provođenje plana integriteta, definira se način praćenja i provođenja plana integriteta, kao i način procjene integriteta. 
Član 2. 
(Značenje pojedinih izraza)
U smislu ovih Smjernica, pojedini izrazi imaju sljedeća značenja: 

a) "integritet državnih službenika i namještenika" podrazumjeva individualnu čestitost, stvaranje i održavanje povjerenja građana u savjesno i odgovorno vršenje povjerenih poslova na način postupanja u skladu sa moralnim vrijednostima i Kodeksom ponašanja državnih službenika u institucijama Bosne i Hercegovine („Službeni glasnik BiH“, broj: 49/13) u cilju spriječavanja i umanjenja rizika u obavljanju javnih ovlaštenja suprotno svrsi zbog kojih su uspostavljena; 

b) "javne institucije" su sva ministarstva i sve javne institucije na svim nivoima vlasti u Bosni i Hercegovini (u daljem tekstu: BiH) tj. sva ministartstva, upravne organizacije kao samostalne upravne organizacije, upravne organizacije u sastavu ministarstava, institucije sa javnim ovlaštenjima, javna preduzeća  kao i druge institucije u  BiH osnovane posebnim zakonom ili kojima je posebnim zakonom povjereno obavljanje poslova uprave; 
c) "rizik"  predstavlja izloženost javnih institucije rizicima za nastanak i razvoj koruptivnog ponašanja i korupcije, etički i profesionalno neprihvatljivih postupaka i drugih nepravilnosti; 
d) "procjena podložnosti riziku" је procjenjeno i ocjenjeno postojeće stanje izloženosti određenih radnih mjesta za nastanak i razvoj koruptivnog ponašanja i korupcije, etički i profesionalno neprihvatljivih postupaka i drugih nepravilnosti;

e) "upravljanje rizikom" je prepoznavanje (identificiranje), procjena, rangiranje, otklanjanje ili kontrolirano praćenje rizika efikasnim mjerama plana integriteta.
f) "mjere plana integriteta" su na temelju rangiranih rizika, odabrane mjere za otklanjanje rizika.

Član 3.
(Obaveza izrade plana integriteta) 

(1) Javne institucije, na svim nivoima vlasti u BiH, dužne su izraditi i usvojiti plan integriteta. 

(2) Plan integriteta javne institucije koja ima više od jedne organizacione  jedinice, odnosno javne institucije koja je organizovana i djeluje na cijelom području BiH, sačinjava jedinstveni plan integriteta za  tu instituciju. 

(3) Organizaciona jedinica javne institucije  je obavezna izraditi i usvojiti jedinstveni plan integriteta za sve njene organizacione jedinice, ako je organizaciona jedinica:  

a) u kojoj je zaposleno više od deset državnih službenika,

b) koja obavlja svoje dužnosti na osnovu teritorijalnih načela (podružnice, policijske stanice, i sl.) i u kojoj je zaposleno više od pet državnih službenika.
DIO II - PLAN INTEGRITETA 
Član 4.  
(Pojam plana integriteta) 

(1) Plan integriteta je interni dokument kojim je sadržan skup mjera pravne i praktične prirode kojima se sprječavaju i otklanjaju mogućnosti za nastanak i razvoj različitih oblika koruptivnog ponašanja i korupcije javne institucije.
(2) Plan integriteta  predstavlja rezultat postupka samokontrole javne institucije u cilju održanja i poboljšanja integriteta, transparentnosti i profesionalne etike, kojima se utvrđuju, smanjuju, uklanjaju i sprječavaju mogućnosti nastanka i razvoja: 

a) nepravilnosti u radu, 

b) etički i profesionalno neprihvatljivih postupaka i 
c) koruptivnih ponašanja i korupcije.
Član 5.
(Sadržaj plana integriteta)
Plan integriteta sadrži: 
a) popis i pregled svih internih propisa i akata javne institucije; 
b) organizacionu strukturu-šemu javne institucije; 
c) popis radnih mjesta sa detaljnim opisima ovlaštenja i odgovornosti; 
d) popunjen izvještaj o stanju plana integriteta, te 

e) sve ostale relevantne dokumente koji se odnose na plan integriteta.
DIO III.-  FAZE IZRADE PLANA INTEGRITETA 
Član 6. 

(Početne aktivnosti za izradu plana integriteta) 

(1) Priprema plana integriteta podrazumijeva obavezu rukovoditelja javne institucije ili

druge institucije da odredi koordinatora i članove radne grupe, uz istovremeno navođenje:

- zadataka i poslova radne grupe;

- izvora potrebnih sredstava;

- vrijeme početka i završetka rada na pripremi i provođenju plana integriteta;

- oblika saradnje sa kontrolnim subjektima, posebno sa finansijskom revizijom i unutrašnjom revizijom po pitanju procjene rizika od korupcije, drugih nezakonitih ili neetičkih radnji, kao i

- oblika kontrole rukovoditelja javne institucije ili institucije nad radom i rezultatima kod pripreme i primjene plana integriteta.

(2) Rukovoditelj javne institucije ili institucije na zajedničkom sastanku ili na drugi pogodan način informira sve uposlene o početku pripreme i cilju plana integriteta, neophodnoj podršci njihovom radu i dužnosti svakog uposlenog, da pomaže i aktivno učestvuje sa koordinatorom i članovima radne grupe.

(3) Koordinator na zajedničkom sastanku ili na drugi pogodan način obavještava zaposlene o planiranim aktivnostima za pripremu plana integriteta i poziva ih da dostave prijedloge za pripremu plana integriteta (e-mail, radni sastanci i sl.).

Član 7. 
(Faze izrade plana integriteta) 

Izrada plana integriteta je projekt koji se provodi u sljedećim fazama:
a) pripremna faza (u daljem tekstu: prva faza) ,

b) identifikacija radnih mjesta državnih službenika i namještenika na prijetnje i podložnost riziku na koruptivno djelovanje – procjena podložnosti riziku na koruptivno djelovanje (u daljem tekstu: druga faza),
c) identifikacija postojećih preventivnih mjera i kontrola  (u daljem tekstu: treća faza) i

d) evaluacija izrade izvještaja i akcionog plana (u daljem tekstu: završna faza);

Član 8. 
(Pripremna faza – prva faza) 
(1) U pripremnoj fazi, rukovodilac javne institucije donosi odluku o izradi i provođenju plana integriteta, imenuje i razrješava koordinatora i članove radne grupe zadužene za izradu i provođenje plana integriteta. 
(2) Javne institucije dostavljaju odluku o imenovanjima radnih grupa iz stava (1) ovog člana nadležnim koordinacijskim tijelima za sprječavanje korupcije u skladu sa članom 23. Zakona o Agenciji za prevenciju korupcije i koordinaciju borbe protiv korupcije („Službeni glasnik Bosne i Hercegovine“, br. 103/09 i 58/13). 

Član 9.
(Zadaci koordinatora i radne grupe u prvoj fazi) 
(1) Koordinator radne grupe je odgovoran za praćenje i provođenje poslova izrade plana 
integriteta i provođenje mjera koje sadrži plan integriteta. 
(2) Koordinator je odgovoran za provođenje evaluacije plana integriteta, procjenu 

rizičnosti javne institucije kroz periodične preglede, kontrolu, ažuriranje, smanjivanje i uklanjanje mogućih uzroka i posljedica korupcije, te drugih nezakonitih i neetičkih postupanja. 
(3) Koordinator radne grupe je osoba koja je kroz dosadašnji radni angažman iskazala posebne personalne i moralne kvalitete, također dobro poznaje funkcioniranje javne institucije i uživa povjerenje zaposlenih u javnoj instituciji. 
(4) Radna grupa u prvoj fazi izrade plana integriteta: 

a) priprema program (akcioni plan) za provođenje plana integriteta u kojem se navode ključni zadaci i osobe zadužene za njihovo provođenje, te vremenski raspored i rokovi za izvršenje zadataka, 
b) prikuplja svu neophodnu dokumentaciju (organizacionu stukturu–shemu javne institucije, zakone i druge propise i akte iz nadležnosti javne isntitucije za određeno područje zadatka, interne propise i druge akte javne institucije, osnovne informacije o organizaciji, propis o sistematizaciji radnih mjesta i spisak radnih mjesta, izvještaje unutarnje kontrole, revizorske izvještaje itd.)
c) pruža objašnjenja za sva druga pitanja koja se odnose na radnu grupu, te prima  dodatne upute ili prijedloge zaposlenika za unaprjeđenje programa (akcionog plana). 
(5) Rukovodilac javne institucije odobrava izrađeni program (akcioni plan), obavještava sve zaposlene o izradi i provođenju plana integriteta.    
Član 10.
(Faza procjene podložnosti rizicima – druga faza) 
U drugoj fazi radna grupa identificira aktivnosti koje su najizloženije nepropisnom i eventualno koruptivnom djelovanju – aktivnosti podložne koruptivnom djelovanju.

Član 11.

(Zadaci radne grupe u drugoj fazi) 
Radna grupa u drugoj fazi procjenjuje sljedeće aktivnosti: 
a) aktivnosti podložne koruptivnom ponašanju i  korupciji unutar javne institucije:
b) aktivnosti podložne koruptivnom ponašanju i korupciji izvan javne institucije, a koje su povezane sa nadležnostima javne institucije i 
c) aktivnosti procjene postojećeg stanja prema nepravilnostima. 
Član 12.
(Aktivnosti procjene povezane sa unutrašnjim zadacima javne institucije)
Radna grupa procjenjuje aktivnosti podložne koruptivnom ponašanju i korupciji unutar javne institucije, a koje se odnose na: 
a) informacije (zaštitu klasificiranih i ličnih podataka, čuvanje informacija u elektronskom ili drugom obliku i sl.);
b) novac (nadzor nad korištenjem budžetskih sredstava, odobravanje i nadzor nad isplatama naknada i povratom troškova i sl.);

c) sredstva i usluge (aktivnosti javnih nabavki, imenovanje komisija za ocjenu ponuda, učešće u pregovorima, određivanje dobavljača, upravljanje sredstvima u organizaciji, raspoređivanje sredstava u organizaciji, korištenje sredstava – telefona, automobila, ličnih računara izvan radnog vremena ili izvan organizacije, čišćenje ureda, zaštita i sigurnost kod savjetovanja i sl.)
Član 13. 
(Aktivnosti procjene povezane sa spoljnjim zadacima javne institucije)  
Radna grupa procjenjuje aktivnosti podložne koruptivnom ponašanju i korupciji izvan javne institucije, a koje se odnose na: 
a) prikupljanja raznih registracijskih listi, zahtjeva za isplatu, povrat dugova, kreditnih zaduženja i sl.;
b) ugovora sa spoljnim izvršiteljima (izjava o prioritetnim investicijama, rasprava o pozivima za podnošenje ponuda / javnom pozivu, nadzor nad izvršenjem budžeta, izjave o zahtjevima nalogodavaca, odabir oblika javnog poziva, ocjenjivanje ponuda, pregovori, izbor izvođača, nadzor nad provedbom, dodjela odobrenja za dodatnu nabavku, nadzor nad provedbom ugovora i sl.);

c) plaćanja (dodjela subvencija, potpora, pomoći); 
d) odobravanje (dodjela koncesija, izdavanje ličnih dokumenata, dozvola);

e) izvršenja (uspostavljanje prioriteta nadzora, odabir ciljnih grupa za nadzor, utvrđivanje, popis zaprimljenih stvari i sl.). 

Član 14.
(Aktivnosti procjene postojećeg stanja prema nepravilnostima)
Radna grupa poduzima aktivnosti procjene postojećeg stanja prema nepravilnostima, a koje se odnose na: 

a) prisutnost, sadržaj, poznavanje i primjenu propisa i drugih akata  koji se odnose na izložene aktivnosti;
b) odabir osoblja;

c) materijale za obuku i informativne materijale;

d) opise radnih mjesta;

e) svijest i odredbe o aktivnostima podložnim koruptivnom ponašanju i korupciji  i prevenciju istih; 

f) postojanje neformalnih ovlaštenja i ograničavanje istih uz prethodo savjetovanje i provjeru zakonitosti (˝siva zona˝);

g) konsultacije na radnom mjestu - dostupnost nadzora, učestalost, posvećivanje pažnje integritetu, intervjui radi procjene radnog mjesta;

h) vanjske kontakte,

i) izvještaj o obavljanju aktivnosti podložnih koruptivnom ponašanju i korupciji  i njihovom nadzoru;

j) odnos između posla i privatnog života;

k) zlonamjerne spoljne saradnike;

l) svijest uposlenika s obzirom na neprihvatljivost koruptivnih radnji unutar organizacije (zlonamjerni zaposlenici);

m) posebne propise u pogledu specifičnosti rada;

n) poslovne darove, dodatne prihode / funkcije;

      o) fizičku i tehničku sigurnost;

p) zakonitost u odnosu na učinkovitost;

r) vjernost;

s) komunikaciju;

t) samokorekciju;

Član 15.
(Faza procjene postojećih preventivnih mjera i kontrola - treća faza)
Treća faza podrazumijeva procjenu i ocjenu postojećeg stanja izloženosti i procjenu mehanizama otpora koji već postoje u sustavu javne institucije i  ona predstavlja procjenu podložnosti/rizičnosti izloženosti institucije prema koruptivnom ponašanju i korupciji.
Član 16.
(Zadaci radne grupe u trećoj fazi) 
(1) Radna grupa vrši procjenu internih propisa i drugih akata  javne institucije, te posebnu pažnju posvećuje internim propisima koji se odnose na aktivnosti podložne koruptivnom ponašanju i korupciji (ranjive aktivnosti), na osnovu čega radna grupa sačinjava izvještaj.
(2) Radna  grupa u svom izvještaju obavještava rukovodstvo javne institucije:

a) ukoliko ne postoje interni propisi koji se odnose na aktivnosti podložne korupciji,
b) ukoliko je njihov sadržaj neodgovarajući,

c) ukoliko zaposlenici nisu upoznati s njima i,
d) ukoliko ih zaposlenici ne poštuju.
Član 17.
(Intervjui sa zaposlenicima)
(1) Radna grupa, u trećoj fazi,  obavlja intervjue sa rukovodstvom odjela za ljudske resurse (zapošljavanje, procjena, napredovanje, opis dužnosti i odgovornosti, obuke). Intervju se, također, obavlja i sa osobom koja je zadužena za upravljanje ljudskim resursima.
(2) U trećoj fazi, intervjui se provode i sa uposlenicima na određenim poslovima gdje postoje rizici od aktivnosti podložnih koruptivnom ponašanju i korupciji , ili svi zaposlenici istovremeno i anonimno ispune anketu koja se odnosi na obavljanje aktivnosti podložnih koruptivnom ponašanju i  korupciji.
(3) Koordinator obavještava sve zaposlenike o rizicima po integritet, predstavlja aktivnosti podložne koruptivnom ponašanju i korupciji i pokreće diskusiju.
Član 18.
(Procjena stepena izloženosti riziku)
Na osnovu kvantitativnih analiza postojećih internih propisa, drugih akata i dokumentacije, odgovora zaposlenika na upitnike, analizi upravljanja ljudskim resursima,  provedenih razgovora sa zaposlenicima i diskusije, radna grupa procjenjuje dobijene rezultate i daje konačnu procjenu stepena rizičnosti javne institucije prema  koruptivnom ponašanju i korupciji.  
Član 19.

(Početna procjena stanja)

(1) Radna grupa cjelovitim pristupom i sistematskim radom, koristeći svoja stručna znanja, prethodno iskustvo i poznavanje funkcioniranja javne institucije ili institucije, prvo  upoznaje i procjenjuje opće stanje i mogućnosti za nastanak i razvoj korupcije, drugih oblika nezakonitog ili neetičkog postupanja polazeći od strukture, sistema organizacionih uslova, ljudskih resursa, pojedinačnih i ukupnih procesa, i sl.

(2) Početna procjena obuhvata i potrebu povezivanja plana integriteta i sistema unutrašnjih kontrola, revizije i drugih sistemskih alata u javnoj instituciji ili instituciji. Plan integriteta je potrebno pripremiti na način da ostaje otvoren prema tim sistemima i alatima, te da u cjelini podržava i jača otpornost na korupciju, druge oblike nezakonitog

i neetičkog postupanja.

(3) Početna procjena uzima u obzir i mogućnost da plan integriteta bude otvoren za komunikaciju i razmjenu iskustava na lokalnom, kantonalnom, entitetskom ili državnom nivou.
Član 20.

(Odabir određenih radnih mjesta i poslova za procjenu podložnosti rizicima)

(1) Na osnovu početne procjene stanja radna grupa u pojedinim organizacijskim jedinicama javne institucije ili institucije uočava sistemske faktore rizika i utvrđuje radna mjesta za procjenu podložnosti rizicima korupcije, drugih oblika nezakonitog ili neetičkog ponašanja državnih službenika i namještenika.

(2) Radna grupa vrši cjelovitu analizu rezultata početne procjene i na osnovu svog uvjerenja donosi zaključke, koja radna mjesta i koji poslovi su predmet detaljne analize i procjene rizika, jer su prema općoj procjeni unutarnjih i vanjskih faktora podložni nastanku i razvoju korupcije, drugih oblika nezakonitog ili neetičkog ponašanja, npr.:

- mogući nastanak i razvoj nenamjernih povreda ili zloupotreba određenih pravila ponašanja koji su određeni zakonima ili etičkim kodeksom;

- neusklađeni, nejasni ili zastarjeli propisi; sistemski problemi upravljanja povjerenim poslovima, državnom imovinom i državnim interesom, ljudskim resursima i dr., koji zbog negativnog utjecaja na određena radna mjesta ili poslove predstavljaju sistemske faktore opasnosti za umanjivanje integriteta i gubitak povjerenja javnosti u instituciju i njene uposlene.

(3) Rezultate analize radna grupa evidentira u zapisnik i u izvještaj o radu i uzima ih u obzir kod procjene podložnosti određenih radnih mjesta rizicima korupcije, drugih oblika nezakonitog ili neetičkog ponašanja državnih službenika i namještenika.
Član 21.

(Faza izrade izvještaja i akcionog plana - završna faza) 
(1) Završna faza predstavlja predlaganje mjera i preporuka  za poboljšanje integriteta javne institucije. 
(2) Osnovu prijedloga za mjere i preporuke poboljšanja integriteta javne institucije čini procjena izloženosti institucije riziku, a  koja je utvđena u trećoj fazi.  
Član 22. 

(Izvještaj o planu integriteta)

(1) Izvještaj o  planu integriteta čini sastavni dio ovih Smjernica, a sastoji se od:

a) uvodnog dijela;  

b) izjave o internim propisima i aktima javne institucije; 
c) opisa postojeće situacije, odnosno procjene izloženosti koruptivnom ponašanju i  korupciji  i 

      d) plana unaprjeđenja;

(2) Prethodno popunjeni dijelovi Izvještaja o stanju plana integriteta mogu, u zavisnosti od specifičnih nadležnosti, biti nadopunjeni ili prošireni. 

Član 23.

(Zadaci radne grupe u završnoj fazi) 

(1) Radna grupa predlaže mjere i preporuke za poboljšanje integriteta, a koji se posebno odnose na: 
a) dosljednu primjenu propisa iz nadležnosti javne institucije; 
b) internim procedurama, procedurama rada i upravljanja javnom institucijom; 
c) upravljanjem ljudskim resursima; 
      d) finansijskim poslovanjem,
      e) profesionalnim i etičkim ponašanjem i 
f) drugim pitanjima. 
(2) Radna grupa zajedno sa prijedlozima mjera i preporuka za poboljšanje integriteta predlaže  mjere i aktivnosti za unaprjeđenje, te prijedlog prioriteta, odnosno predlaže redoslijed i vremenski raspored prioriteta predloženih mjera i interventnih aktivnosti. 
(3) Prijedlozi mjera i preporuka za unaprjeđenje integriteta  i njihov redoslijed i rokovi za izradu  po prioritetima za izvršenje predstavlja „plan unaprjeđenja integriteta“. 
DIO IV – PLAN UNAPRJEĐENJA INTEGRITETA 

Član 24. 

(Plan unaprjeđenja integriteta) 
(1) Radna grupa i rukovoditelj javne institucije upoznaju uposlene državne službenike i namještenike sa rizicima narušavanja integriteta, ocjenom podložnosti/rizičnosti javne institucije prema koruptivnom ponašanju i korupciji, te planom mjera i preporuka za poboljšanje integriteta javne institucije. Plan mjera i preporuka za poboljšanje integriteta javne institucije se dopunjuje dobijenim, odgovarajućim prijedlozima. 
(2) Rukovodilac  javne institucije po završetku izrade planova integriteta donosi odluku kojom usvaja izrađeni plan integriteta i razrješava radnu grupu zaduženu za planove integriteta. 
(3) Javne institucije dostavljaju nadležnim koordinacijskim tijelima za sprečavanje korupcije u skladu sa članom 23. Zakona o Agenciji za prevenciju korupcije i koordinaciju borbe protiv korupcije obavještenje o usvojenom planu integriteta. 
Član 25. 

(Provođenje plana integriteta)  

(1) Nadzor nad provođenjem mjera i preporuka za poboljšanje integriteta javne institucije preuzima koordinator - osoba zadužena za koordinaciju nad izradom i provođenjem plana integriteta iz člana 8. st. 1. ovih Smjernica, a koja izvještava rukovodioca o rezultatima provođenja. 
(2) Rukovodilac javne institucije redovno prati provođenje plana integriteta i zajedno sa koordinatorom, priprema pokazatelje efikasnosti i procjenjuje rezultate predloženih mjera i preporuka  za poboljšanje integriteta. 
(3) Rukovodilac  javne institucije donosi odluku o ponovnoj izradi plana integriteta svake četiri (4) godine od posljednjeg usvojenog plana integriteta javne institucije, ili ranije ukoliko se evaluacijom provođenja plana integriteta procjeni da je integritet javne institucije narušen. 
DIO V - ZAVRŠNE ODREDBE 
Član 26.
(Rokovi i primjena Smjernica)

(1) Javne institucije iz člana 3. ovih Smjernica obavezne su okončati prvu fazu izvršenja plana integriteta u roku 45 dana od datuma objavljivanja ovih Smjernica. 

(2) Nakon okončanja prve faze, javne institucije su obavezne usvojiti plan integriteta u roku od šest (6) mjeseci.
(3) Ove Smjernice počinju s primjenom od dana objavljivanja na web stranici Agencije za prevenciju korupcije i koordinaciju borbe protiv korupcije, ili od dana dostavljanja Smjernica nadležnim institucijama.

